
Uunga siunnersuut: Illuliortiternernut aningaasalersuineq pillugu Inatsisartut 

inatsisaata allanngortinneqarnissaa pillugu Inatsisartut inatsisaat nr. xx,xx.xxx 2020 

(Ineqarnermut Attaveqaqatigiinnermullu Naalakkersuisoq) 

 

Nunatsinni illuliortiternermi sanatitsisut namminersortut aningaasaliisartullu pillugit suliassaq 

annertuumik oqallisaaleriartormat tupinnanngilaq. Inuit Ataqatigiit nunatsinni suliffeqarfiit 

ingerlalluarnerpaat inuiaqatigiinni inunni isertitakitsunit aningaasarsiuteqarnerat 

annertusiartuinnartoq tamanit ilisimaneqarpoq. Maanna naalakkersuisooqatigiit ukiuni 

kingullerni nunatta inuisa aningaasaqarnermikkut unammillernarnerpaami inissisimasut 

”qularnaveeqqusiullugit” pisuut aningaasarsiorfissaannik pitsaaliuinerat ataasiaannarata Inuit 

Ataqatigiinniit uparuartarpagut. Inuk nunatsinniittoq qitiutillugu nunatsinni naalakkersuinikkut 

ingerlatsineq maqaasinarsivoq. 

 

Inuit Ataqatigiinniit iluarisimaarparput naalakkersuinikkut innuttaasut nammineq inissaminnut 

aningaasalersuisinnaanissaat aammalu inuit imminnut ineqartissinnaanissaminnut 

periarfissaannik pitsanngorsaanissaq siunnersuummi matumani siunertariniarmassuk. 

Illuliortiternermut aningasalersuisarneq aaqqissuussineq innuttaasuni sapinngisamik inunnut 

amerlanerpaanut iluaqusiinissaa siunertarineqartoq tapersersornarpoq. 

 

Sapinngisamik inuit amerlanerpaat taarsigassarsinissamut aaqqissuussinermik 

atuisinnaanissaat siunrtaasoq isumaqatigaarput. Taamaattorli Inuit Ataqatigiinniit 

apeqquserparput siunertaq nunatsinni illoqarfinni nunaqarfinnilu aningaaseriveqarnikkut 

tunuliaqutseruminaatsinneqartuni siunertaq piviusumik naammassineqarsinnaanersoq 

takujuminaammat. Pisariaqarsoraarput Inatsisartut Aningaasaqarnermut Ataatsimiititaliaani 

tamanna qulaajaaffigalugu misissuiffigineqassasoq.  

 

Pingaartikkatsigu innuttaasut nunatsinni ataatsimut periarfissanik assigiinnik 

atugassaqartinneqassasut. Massakkummi inuit illoqarfinni nunaqarfinnilu 

siuariartorfiuallaanngitsuni inissisimasut pisariaqartitsinerpaatut taasinnaasavut qanoq 

periarfissinneqarnissaat pillugu erseqqissumik nassuiaasoqanngitsoq. Ilanngullugu Inuit 

Ataqatigiit siunnersuutigaarput ilaqutariit meeraqqortuut aammalu inuit isertitakinnerit qanoq 

periarfissinniarneqarnersut erseqqilluinnartumik misissuiffigalugu Aningaasaqarnermut 

Ataatsimiititaliap isumaliutissiissummini nassuiaaffigissagaat. 

Inatsisissatut siunnersuut inuiaqatigiinni inissaqarniarnikkut pitsaasumik periarfissiissappat 

sumiiffinni tamani aamma inuit ukiumut isertitaqqortussusiannut immikkoortitaartunut 

tamanut qanoq sunniuteqarnissaa periarfissaanissaalu pillugit takussutissat amigaatigaagut. 

Inatsisissaq pillugu nassuiaatit naliginnaasut naapertorlugit takutinneqarpoq Kommuni Kujalleq 

aamma Avannaata Kommunia ullutsinnut naleqquttunik ineqarnikkut pisariaqartitsinerpaatut 

taasinnaasavut annikinnerpaamik tapiissutinik atuiffiusarsimasut. Illoqarfinni qitiusutut 

taasinnaasatsinni tapiissutit atorneqarnerpaajusimasut takutinneqarmat maluginiagassaavoq. 

 

Tamanna tupinnanngilaq. Illoqarfiit qitiusut aningaasanik kaaviiaartitaqarnerpaajusut 

tapiiffigineqarnissaat oqinnerpaatut nalilerneqartarmat. Tamanna aamma inuit 

aningaaserivinnik attartornissaminnut periarfissagissaarnerunerannik patsiseqartoq 

ilisimavarput. Attartortoqassatillugu aningaasanik tigutsisissanik atornissaq sumiiffinni qitiusuni 

innuttaasunut ajornannginnerummat. 

 

Tamanna allanngortinneqassappat tapiissutillu nunatsinni siammasinnerusumik 

atorneqalissappata inuit inoqarfinni mikinerusuni avinngarusimasunilu inuussut qanoq 

pisussaaffeqassappat? Qanoq periarfissaminnik oqalisaanneqassappat? Apeqqutit taamaattut 

Inatsisartut Aningaasaqarnermut Ataatsimiititaliaata isumaliutissiissummini erseqqissumik 

qulaajaavigissagaat Inuit Ataqatigiinniit kaammattuutigaarput. 

 

Taamatut oqaaseqarluta siunnersuut una siullermeerneqartoq akuerinagu itigartinnaguli 

peqqissaartumik misissuisoqarnissaa innersuussutigaarput. Neriulluta siunnersuut 

aappassaaneerneqartinnagu pitsaasumik misissuisoqassasoq, taamaalilluni inatsisissap 

siunertaa piviusorsiornersoq qulakkeerlugu aalajangiinissatsinnut tunngavissat Inuit 

Ataqatigiinniit piumasaraagut. 

 


